
Mikudagur 5. februar 2020 ·  Nr. 156 Sosialurin Hugskot og viðmerkingar – send sms til 225000

TÍÐINDI

Vilmund Jacobsen
 

Nú er eisini alifyritøk­
an Mowi í Chili sett á 
reyðlista hjá russisku 
matvørumyndugleik­
unum, og tískil sleppur 
felagið ikki at selja 
chilenskan laks á tí stóra 
russiska marknaðinum. 

Umframt Mowi, eru 
eisini onnur feløg í Chili 
reyðlistað í Russlandi.

Tað skrivar heima­
síðan - Undercurrent 
News. 

Tað var fríggjadagin, 
at Mowi í Chili varð sett 
á reyða listan hjá Rossel­
khoznadzor, sum er 
matvørumyndugleikin 
á hesum øki í Russlandi. 

Hini feløgini í Chili, 
sum eisini eru reyðlistað 
í seinastuni, eru eitt nú 
Salmones Aysen og 
Cultivos Yadran.

Sambært Under­
current News vísa 
russisk innflutnings­
hagtøl, at Mowi í Chili 
stóð fyri 20 prosentum 

av chilensku søluni av 
laksi á russiska mark­
naðinum í 2019.

Kyst.no skrivar, at 
áður á listanum av 
chilenskum fyritøkum, 
sum ikki sleppa at selja 
laks á russiska mark­
naðinum, eru alibrúk, 
sum eitt nú Cermaq 
Chile, Nova Austral 
og Productos del Mar 
Ventisqueros eiga.

- Men, eisini alibrúk, 
sum Chiles Multiexport 
Foods og Alimentos 
Multiexport eiga, end­
aðu á reyða listanum 
hjá Rosselkhoznadzor 
í Russlandi seint í fjør, 
leggur norska heima­
síðan aftrat. 

Herfyri frættist 
eisini, at heilsufrøðiligu 
myndugleikarnir í Russ­
landi hava reyðlistað 
Bakkafrost. Tað merkir, 
at felagið á Glyvrum 
heldur ikki kann selja 
sínar laksavørur á 
russiska marknaðinum.

iLaks í Noregi skrivar, at 
virusótti sendir laksa­
prísirnar niður eftir - 
fjórðu viku á rað. Nú er 
stórlaksurin - laksur, sum 
vigar seks kilo og meira - 
bíligari enn hin smærri 
laksurin, sum er mest 
seldi vektflokkur.

- Ein ræðulig vika. Tað 
er fjálturstungin stemn­
ingur.

Tað sigur ónevndur 
norskur útflytari við 
iLaks, sum rópar mark­
naðin ”friðarligan”. 

Útflytarin vísir á, at 
allar flogbíleggingar vóru 
pakkaðar og koyrdar á 
flogvøllin, men tá vóru 
flogruturnar avblástar. 

- Hetta gav eitt tap, 
sum nærkaðist teimum 
15 krónunum (dk) fyri 
kilo. Vit mugu bara bíða 
og kunnu ikki taka váðan.

Útflytarin sigur við 

iLaks, at stórlaksurin 
hevur fingið ein smell, 
sum hann tekur til.

Minkandi 
eftirspurningur
Tað er minkandi eftir­
spurningurin og negativu 
ringvirkningarnir av 
corona-virusinum, sum 
er stóra samtaluevnið í 
laksavinnuni í dag.

- Marknaðurin er 
ógvuliga ótryggur, og 
eftirspurningurin millum 
viðskiftafólk minkar. 

Norski útflytarin vísir 
á, at fólk fara ikki í sama 
mun út á matstovur 
meira, og hetta er ikki 
bara galdandi fyri Kina.

- Eitt nú siga finnlend­
ingar, at talið av fólki 
á teirra matstovum er 
minkað við einari helvt. 
Sama er í Onglandi. 

Stúra fyri corona
- Fólk stúra fyri smittu. 

Tað er hetta, sum er stóri 
trupulleikin.

Tað siga eisini innflyt­
arar av laksi við iLaks.

Norska heimasíðan 
skrivar, at eftir øllum at 
døma verða størri nøgdir 
av alifiski í løtuni vendar 
móti evropeiska mark­
naðinum.

- Seljarar av stórum 
laksi, sum sóu prísir heilt 
upp ímóti teimum 73 
krónunum (dk) hálvan 
annan mánaða á rað, 
hava eisini sæð ljósið 
slóknað, sum hann tekur 
til.

Útflytarin leggur 
aftrat, at tað verður meira 
av stórlaksi frá viku fýra 
á hvørjum ári.

- Tað er tó eingin orsøk 
til at missa mótið, hóast 
laksurin leggur seg á 43-
44 krónur (dk) fyri kilo, 
tí laksamarknaðurin er 
hóast alt rættiliga sterk­
ur, sigur hann.

Stóri laksurin bíligast
iLaks hevur sett upp 
eitt yvirlit yvir, hvussu 
heimasíðan metir, at 
laksaprísirnir hjá norsk­
um útflytarum verða í 
hesi vikuni, og her eru 
prísirnir umroknaðir til 
danskar krónur:

3-4 kg 44,00 krónur
4-5 kg 44,80 krónur
5-6 kg 45,50 krónur
6+ kg 43,00 krónur

Í yvirlitinum sæst, at 
tað er hin størsti laksurin 
- 6+ - sum eisini er hin 
bíligasti av øllum fýra 
flokkunum.

Orsøkin er, at tað ser­
liga er hesin laksurin, 
sum nú hevur trupult við 
at náa út á teir marknaðir, 
sum eftirspyrja henda 
fiskin, ið bestur prísur 
vanliga fæst fyri.

Føroysku alifeløgini, sum 
hava selt laks til Kina, 
fara óiva eisini at merkja 
avleiðingarnar av corona-
virusinum og teimum 
átøkum, sum landið 
hevur sett í verk til tess 

at fyribyrgja, at smittan 
breðir seg. 

Mowi slaktar ikki í 
løtuni, men tað fara tey 
at gera í næstum, og tískil 
hevur fyritøkan enn ikki 
roynt, hvør ávirkanin av 
stongslinum í Kina er. 
Felagið hevur ikki selt 

laks í tveir mánaðir, nú 
eingin slakting hevur 
verið.

Føroyskur laksur, sum 
verður seldur til Kina 
og USA, fer vanliga við 
skipi til Bretlands, og 
haðani við flogfari úr 
Heatrow-floghavnini til 
marknaðirnar í londun­
um báðum.

Laksur úr Føroyum, 
sum fer til Russlands, 
fer hinvegin við skipi úr 
Føroyum til Hirtshals og 
haðani á flutningsakfari 
til Russlands.

Marknaðir fyri virk­

aðar laksaportiónir úr 
Føroyum eru gjarna 
Týskland og Frakland.

Somu møguleikar
Regin Jacobsen, stjóri í 
Bakkafrosti, sigur, at nú 
roknskapur felagsins 
fyri seinasta fjórðings­
ár í 2019 verður alman­
nakunnugjørdur hin 25. 
februar í ár, er vanligt, 
at friður er eina tíð 
frammanundan, soleiðis 
at øll hava møguleikan at 
fáa nýggjastu kunningina 
hjá felagnum samstundis.

- Vit vita úrslitið fyri 

CORONA-VIRUS 
SKAPAR ÓTTA Á 
MARKNAÐINUM
- Marknaðurin er ótryggur. Fólk fara ikki í sama mun út á 
matstovur at eta meira, tí tey stúra fyri smittu, og hetta er 
ikki bara galdandi fyri Kina, siga norskir útflytarar

Bakkafrost heldur lágan profil
- Vit vita úrslitið fyri árið í fjør, og 
vit vita sjálvandi eisini, hvat er hent 
síðan árslok og fyrstu vikurnar í 
nýggja árinum, sigur Regin Jacobsen

Russland 
reyðlistar 
alifyritøkur


